
萬户克滁和二州有功及渡江父震亦從征有功後勝父

子俱死行陣今忠雖坐軍律當免然念其祖父宜報之於

是宥忠罪陞爲本衛指揮僉事子孫世襲

六月西平侯沐英卒　上哭之慟輙視朝親製文遣祭封

黔寧王謚紹靖

　〈時英守雲南聞　皇太子薨號泣不輟遂致失聲飲食爲少是月丁卯卒年四十八塑像功臣廟仍配享太廟〉

　〈贈三代皆王爵英爲人寬洪沉毅識明而見高謀深而慮遠臨事果斷賞罰明信用兵如神有功不伐居貴不〉

　〈驕凡得　上賜悉以給將士故能得其死方其鎮雲南也𥳑官僚條惠政剔奸蠧恩威並施敎化大行雲南遂〉

　〈爲樂土〉

選秀才張宗濬等俾隨詹事府左右春坊分班直入華盖

殿侍講畢近前說民閒利害田里稼穡閒陳古今孝弟忠

信文學材藝日以爲常

七月　上御右順門與侍臣論治道因及理亂　上曰爲

治之道有緩急治亂民不可急急則益亂撫治民不可擾

擾則不治故烹鮮之言雖小可以喻大治繩之言雖淺可

以喻深○敎官訓導有給由到京者　上問民閒疾苦岢

嵐州學正吳從權山陰縣敎諭張恆皆以守職在學于民

事無知對　上以二人槪言不知詐也乃歷指古人身在

田畆其心常在朝廷舉伊尹甯戚漢賈誼董仲舒唐馬周

宋李沆事以責之復諭宋儒胡瑗爲蘇湖二用敎授其敎

--

諸生皆兼時務治民治兵水利算數等事當時得人皆繇

其敎授有法今汝所言平日在學不出不出則所敎何事

民情不知世務不通所訓生徒雖有聰明賢才亦爲汝等

所壞使天下敎官皆效汝等所爲朝廷焉能得人顧謂刑

部臣曰若二人者立心不誠豈能爲聖賢之敎虛縻廩祿

無補于時宜竄之極邊其以榜諭天下學校使爲鑒戒○

琉球中山王察度遣子弟學于國子監　上喜禮遇獨優

賜閩人三十六姓善操舟者令往來朝貢

　〈按琉球在海東南自福建梅花所開洋順飆利殷七日可至漢魏及唐宋不通中國隋嘗遣兵虜其男女五千〉

　〈人元遣使招諭亦不從洪武初國分爲三中山王察度山南王承宗山北王怕死芝皆遣使朝貢其俗以盈虛〉

　〈爲晦朔以草木爲冬夏人皆去髭黥手羽冠毛衣無禮節好剽掠旣遣人學于國學夷習稍變奉正朔設官職〉

　〈被服冠裳陳奏表章著作篇仆有華風焉〉

命普定侯陳桓往陝西修連雲棧以入四川都督王成往

貴州平險阻治溝澗架橋梁以通道路

八月葬懿文皇太子○改建宗人府五府六部太常司官

署

　〈時刑部已置西北太平門之外乃以宗人府吏户禮兵工五部列于廣敬門之東中左右前後五府太常司列〉

　〈于廣敬門之西悉改造令規模宏壯命主事高有常董其役〉

靖寧侯葉昇坐交通胡惟庸事覺伏誅○頒醒貪𥳑要錄

上諭廷臣曰四民之中士最爲貴農最爲勞士之最貴者

